
२९४
काव्यमाला।








पदच्युतः फलाहारस्तापसः काननाश्रयः ।

कस्य शङ्कास्पदं नाम रामः परिमिताशयः ।। ५१ ॥

सुग्रीवप्रमुखैः सार्धं यदि रामः समेष्यति ।

का क्षतिर्नः कपिशिरःफलैः क्रीडा भविष्यति ॥ ५२ ।।

साम साधुषु योक्तव्यं दानं लुब्धजनोचितम् ।

भेदो हि शङ्किषु श्रेयान्दण्डस्तब्धेषु भेषजम् ॥ ५३ ॥

छिन्नं हनुमता साम दानं नीचेषु नोचितम् ।

क्व  भेदो निःसहायस्य दण्डार्हा राघवः परम् !! ५४ ॥

दुर्बलेन पुनश्छिन्नं साम रामेण सर्वदा ।

बलिनोऽपि वयं कस्मान्नीचदर्पं  सहामहे ॥ ५५ ॥

प्रस्तुतो यदि रामस्य न दौरात्म्यात्परिक्षयः ।

तत्कथं तद्विधो दूतस्त्वद्विधेषु विसृज्यते ।। ५६ ॥

इयं सरलता राजन्यमयोऽपि विचिन्त्यते ।

उपायाः क्वोपयुज्यन्ते भोगभोक्तसमागमे ।। ५७ ॥

प्रहस्तेनेति कथिते वज्रदंष्ट्रपुरोगमाः ।

दर्पान्धाः प्रवरामात्या दशकंधरमूचिरे ॥ ५८ ॥

मन्त्रारम्भोऽयमस्थाने किमर्थं क्रियते वृथा ।

नोचिता रिपुचर्चापि वानरेप्यल्पकेषु नः ॥ ५९ ॥

देव कैलासकूटेपु विवुधार्यजयोर्जितम् ।

रथचक्रसमुल्लेखैर्लिखितं भवताशयः ।। ६० ॥

मयेन मायानिधिना दानवेन्द्रेण ते भयात् ।

निजकन्याच्छलेनैव मूर्ता शक्तिरिवार्पिता ।। ६१ ॥

पुराणि लोकपालानां भग्नोद्यानगृहाणि यत् ।

त्वदाज्ञाध्वजपट्टस्य तद्भ्रुक्षेपस्य चेष्टितम् ॥ १२ ॥

इति दर्पाद्रुवाणेपु महामात्येपु रावणः ।

क्रोधाध्मातो महापार्श्वः श्वसन्नाग इवाभ्यधात् ॥ ६३ ॥

